Улсын Их Хурлын 2015 оны намрын ээлжит чуулганы Төрийн 

байгуулалтын байнгын хорооны 2016 оны 1 дүгээр сарын 21-ний 

өдөр /Пүрэв гараг/-ийн хуралдааны гар тэмдэглэл


Байнгын хорооны дарга А.Бакей ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 19 гишүүнээс 10 гишүүн ирж, 52,6 хувийн ирцтэйгээр 15 цаг 27 минутад Төрийн ордны “А” танхимд эхлэв.


Хэлэлцэх асуудалтай холбогдуулан Улсын Их Хурлын гишүүн Л.Цог, Сундуйн Батболд нар санал хэлэв.


Нэг. Монгол Улсын Ерөнхий сайдыг огцруулах тухай санал /Улсын Их Хурлын гишүүн Г.Уянга нарын 19 гишүүн 2016.01.19-ний өдөр өргөн мэдүүлсэн/
Хэлэлцэж буй асуудалтай холбогдуулан “Эрдэнэс Монгол” ХХК-ийн гүйцэтгэх захирал Б.Бямбасайхан, мөн компанийн гүйцэтгэх захирал Д.Ганболд, Ерөнхий эдийн засагч Ч.Отгочулуу нар оролцов.

Хуралдаанд Төрийн байгуулалтын байнгын хорооны ажлын албаны ахлах зөвлөх Ч.Ариунхур, зөвлөх М.Элбэгдорж нар байлцав.
Монгол Улсын Ерөнхий сайд Ч.Сайханбилэгийг огцруулах тухай саналыг Улсын Их Хурлын гишүүн Г.Уянга танилцуулав.

Монгол Улсын Ерөнхий сайдыг огцруулах тухай саналтай холбогдуулан Улсын Их Хурал дахь Монгол ардын намын бүлгийн дэд дарга, Улсын Их Хурлын гишүүн Н.Номтойбаяр ажлын 5 хоногийн завсарлага авах тухай мэдэгдэж, уг асуудлаар завсарлага авав.

Хоёр. Монгол Улсын Их Хурлын болон Аймаг, нийслэлийн иргэдийн Төлөөлөгчдийн Хурлын ээлжит сонгуулийн санал авах өдрийг тогтоох тухай Улсын Их Хурлын тогтоолын төсөл

Хуралдаанд Төрийн байгуулалтын байнгын хорооны ажлын албаны ахлах зөвлөх Ч.Ариунхур, зөвлөх М.Элбэгдорж нар байлцав.

Монгол Улсын Их Хурлын болон Аймаг, нийслэлийн иргэдийн Төлөөлөгчдийн Хурлын ээлжит сонгуулийн санал авах өдрийг тогтоох тухай Улсын Их Хурлын тогтоолын төсөлтэй холбогдуулан Улсын Их Хурал дахь Ардчилсан намын бүлгийн дарга, Улсын Их Хурлын гишүүн Б.Гарамгайбаатар ажлын 5 хоногийн завсарлага авах тухай мэдэгдэж, уг асуудлаар завсарлага авав.

Хуралдаан 22 минут үргэлжилж, 19 гишүүнээс 19 гишүүн ирж, 100 хувийн ирцтэйгээр 15 цаг 47 минутад өндөрлөв.
Тэмдэглэлтэй танилцсан:
ТӨРИЙН БАЙГУУЛАЛТЫН БАЙНГЫН ХОРООНЫ ДАРГА



А.БАКЕЙ

Тэмдэглэл хөтөлсөн:
ПРОТОКОЛЫН АЛБАНЫ ШИНЖЭЭЧ Б.БАТГЭРЭЛ
УЛСЫН ИХ ХУРЛЫН 2015 ОНЫ НАМРЫН ЭЭЛЖИТ ЧУУЛГАНЫ

ТӨРИЙН БАЙГУУЛАЛТЫН БАЙНГЫН ХОРООНЫ 2016 ОНЫ 1 ДҮГЭЭР

САРЫН 21-НИЙ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ


А.Бакей:  -Ингээд эрхэм гишүүдийн өнөөдрийн амар, амгаланг айлтгая. Төрийн байгуулалтын байнгын хорооны гишүүдийн ирц бүрдсэн тул тус Байнгын хорооны 2016 оны 1 дүгээр сарын 21-ний өдрийн хуралдаан нээснийг мэдэгдье.


Өнөөдрийн хуралдаанаар хэлэлцэх асуудлыг танилцуулъя.


1.Монгол Улсын Ерөнхий сайдыг огцруулах санал Улсын Их Хурлын гишүүн Г.Уянга нарын 19 гишүүн 2016 оны 1 дүгээр сарын 19-ний өдөр өргөн мэдүүлсэн.


2.Монгол Улсын Их Хурлын болон Аймаг, нийслэлийн иргэдийн Төлөөлөгчдийн хурлын ээлжит сонгуулийн санал авах өдрийг тогтоох тухай Улсын Их Хурлын тогтоолын төсөл.


3.Монгол Улсын Их Хурлын сонгуулийн тойрог байгуулах, тойргийн мандатын тоо, дугаар, нутаг дэвсгэр, төвийг тогтоох тухай Улсын Их Хурлын тогтоолын төсөл.


4.Монгол Улсын Их Хурлын болон Аймаг, нийслэлийн иргэдийн Төлөөлөгчдийн хурлын 2016 оны ээлжит сонгуульд техник хэрэгсэл хэрэглэх тухай Улсын Их Хурлын тогтоолын төсөл.


Ийм асуудлуудыг хэлэлцүүлэхээр хуваарьт оруулсан байгаа.


Хэлэлцэх асуудалтай холбогдуулах саналтай гишүүд байна уу?


-Цог гишүүн.


Л.Цог:  -Баярлалаа. Сая чуулган товчхон хуралдаж тарлаа. Хууль бус шийдвэр гаргалаа шүү дээ. Төрийн байгуулалтын байнгын хороо үүнийг авч хэлэлцэх ёстой гэж бодож байна.


Нэг Байнгын хорооны гишүүнийг солихдоо тухайн гишүүний өргөдлийг аваад бүлэг нь хуралдаад шийдвэр гаргах ёстой. Батцэрэг гишүүнийг Батхүүгээр сольсон, Батцэрэг байхгүй байгаад, замд саатаж яваад. Өргөдөл нь ч байхгүй, Байнгын хороо нь ч яриагүй байхад Баянсэлэнгийн гарын үсгээр ийм хачин хууль бус юм хийлээ шүү дээ. Би Их Хурлын дарга арай дэндүү байна гэж бодож байна. Ер нь Их Хурлын дарга нэг намын дарга байгаа нь туйлын харш, болохгүй байгаа нь ойлгогдож байна шүү дээ. Үүнийг Байнгын хороо бас авч хэлэлцэх ёстой гэж бодож байна.


Ер нь энэ асуудал Цэц рүү явах нь зүйтэй, явна гэж бодож байна. Арай хэрээс хэтэрч байна шүү дээ. Бид ингэж төр барих ёстой юм уу гэдэг асуудал гарч байгаа шүү дээ. Би бол сайн мэдэх юм, Гончигдорж ч мэдэх юм. 1996-2000 онд Ардчилсан холбоо, эвсэл олонх байхдаа дураараа дургиж сүүлд нь юу болсон бэ, бүгд мэдэж байгаа шүү дээ. Үүнийг та бүхэн битгий давтаач дээ. Олонхоороо лаахаадаж ингэж хууль зөрчдөг, Үндсэн хууль зөрчдөг. Үүнийг манай Байнгын хороо авч хэлэлцэх ёстой шүү дээ. 


Хэлэлцье гэж бодож байна. Ийм горимын санал оруулж байна.


А.Бакей:  -Цог гишүүн саналаа хэллээ.


-Сундуйн Батболд гишүүн.


С.Батболд: -Дэгийн тухай хуулийн 13.3 дээр Байнгын хорооны бүрэлдэхүүнээс гарах хүсэлтээ Улсын Их Хурлын гишүүн ирүүлбэл хүсэлтийг хүлээж аваад чуулганы хуралдаанаар хэлэлцэх тухай дэгтэй байдаг. Би тэгээд Төрийн байгуулалтын байнгын хорооны даргаас энэ хуралдааны дэгийн сахиулах үүрэгтэй Байнгын хорооны даргаас Батцэрэг гишүүний гарын үсэгтэй тийм хүсэлт ирсэн юм уу гэдгийг асуумаар байна.


Хоёрдугаарт, сая би Цог гишүүний хэлсэнтэй санал нэг байна. Бүх юмыг улайрч хууль бус ийм байдлаар шийдэж болж байгаа юмуу? Одоо тэгээд Байнгын хорооны бүрэлдэхүүнийг заахдаа 14.1.1 дээр байна уу даа, Улсын Их Хурал дахь олонх, цөөнхийн харьцааг харгалзан үзэж Байнгын хорооны гишүүдийг томилно гэсэн байгаа. Гэтэл Байнгын хорооны гишүүдийг томилохгүй байх асуудал түрүүнд нь гарсан. Нэг гишүүнийг нэг Байнгын хороонд, нөгөө гишүүнийг гурван Байнгын хороонд хуваарилах Үндсэн хууль зөрчсөн явдал гарсан. 

Одоо бол нэг Байнгын хороонд, ялангуяа улс төрийн олон чухал асуудал хэлэлцдэг, улс төрийн зөвшилцөл явагддаг гол Байнгын хороо болох Төрийн байгуулалтын байнгын хороон дээр нэг намын төлөөлөл хэт олонх болон ийм нөхцөлийг бүрдүүлж байна шүү дээ. Би тэгээд үүнийг хууль бус үйлдэл, Үндсэн хуулийг зөрчсөн үйлдэл гэж үзэж байгаа юм. Тийм учраас өнөөдрийн энэ Байнгын хорооны ирцийг бүрдүүлж ингэж хуралдаж байгаа явдал бол хууль зөрчсөн явдал гэж үзэж байна. Би энэ дээр бас тайлбар авмаар байгаа юм, Улсын Их Хурлын даргаас болон Байнгын хорооны даргаас.

А.Бакей:  -Байнгын болоод дэд хороо байгуулах журам бол Улсын Их Хурлын чуулганы хуралдааны дэгийн тухай хуулийн 14 дүгээр зүйлээр зохицуулагдсан байгаа. Тэгээд Шударга ёс эвслийн бүлгийн дэд даргын гарын үсэгтэй албан бичиг бол Батцэрэг гишүүнийг Төрийн байгуулалтын байнгын хорооноос гаргаж Эдийн засгийн байнгын хороонд оруулах санал очсон байна. Улсын Их Хурал дахь Ардчилсан намын бүлгийн даргын гарын үсэгтэй албан бичиг бол Батхүү гишүүнийг Эдийн засгийн байнгын хорооны бүрэлдэхүүнээс гаргаж Төрийн байгуулалтын байнгын хороонд харьяалуулах санал ирүүлсэн байна.

Бүлгийн эдгээр саналд тулгуурлаад сая Улсын Их Хурлын хуралдаанаар тогтоол гарчихсан байгаа. Тэр дагуу л Байнгын хороо хуралдаж байна.

С.Батболд:  -Хууль дээр гишүүний хүсэлт гэж байгаа шүү дээ.

А.Бакей: -Тэрийг бүлгээсээ л асуух хэрэгтэй. Бүлэг дээр ярих хэрэгтэй.

Л.Цог:  -Бүлэг дээр яриагүй байна.

А.Бакей: -Хууль зөрчсөн гэж байгаа бол тэр хуулийнхаа холбогдох хуулийн дагуу Үндсэн хууль ч юмуу, холбогдох газарт хандах эрх нээлттэй байгаа.

Ингээд хэлэлцэх асуудалд оръё. Бид хангалттай тал өдөр хүлээсэн шүү. 

Эхний асуудалд орлоо.

Нэг.Монгол Улсын Ерөнхий сайдыг огцруулах тухай санал.

Монгол Улсын Ерөнхий сайд Сайханбилэгийг огцруулах тухай саналаа Улсын Их Хурлын гишүүн Уянга танилцуулна.

-Уянга гишүүнийг урьж байна.

Г.Уянга:  -Асуудал танилцуулахын өмнө, саяынхаар та үг өгсөнгүй л дээ. Өглөө процесс юу болсон бэ гэвэл Ерөнхий сайдыг хуулиар 19 гишүүн санал гаргаж огцруулдаг. Энэ бол нэг гишүүний асуудал биш. Санал гаргасан 19 гишүүн Төрийн байгуулалтын байнгын хорооны ирц бүрдмэгц 19-үүлээ орж асуудлыг танилцуулах ёстой гэж байгаа. Энэ бол зарчмын зөв байр суурь. Тэгээд эрх барьж байгаа тал бол ирцээ бүрдүүлээгүй. Ирцээ ийм хууль бус аргаар бүрдүүлж байгаа юм байна гэдэг нь ойлгогдож байна.

Ер нь Шударга ёс эвслийн бүлэг энэ асуудлаар өглөө 7:30-аас эхэлж бас олон цаг хуралдсан. Асуудал юу вэ гэхээр Шударга ёс эвслийн дарга энэ гарын үсэг бол наймаа тохирооны чухал гол хэрэгсэл болчхоод байгаа юм байна. Эвслийн бүлгийн дарга шадар сайд болох ёстой, тийм учраас гарын үсэг зурсан гишүүн гарын үсгээ татаач ээ гэсэн ийм хүсэлтийг тавьсан. Бид санал нийлэхгүй байгаа, байр суурь дээрээ хатуу байгаа. Энэ бол хэн нэгний албан тушаал наймаалах хэрэгсэл биш, энэ бол Монгол Улсын, монгол орны эрх ашгийн тухай, Монголыг олон тэрбум долларын өрөнд оруулсан тухай ийм зарчмын асуудлыг бид ярьж байгаа.

Тийм учраас үүнийг бүх асуудал хууль зүйн дагуу, хууль ёсны дагуу явах нь зүйтэй гэж бодож байна. Монгол Улс бол ардчилсан парламентын засаглалтай орон. Асуудлыг олонхоороо шийддэг ийм хууль дүрэмтэй, ийм засаглалын хэлбэртэй орон. Энэ бүх зарчмаа зарчмын дагуу бүх хуралдаанаа, бүх шат, бүх төвшиндөө энэ зарчмыг барьж явах нь зүйтэй. Энэ бол одоогоор бидний 25 жилийн өмнө сонгосон, одоо хүчин төгөлдөр байгаа энэ ардчиллын зарчимд нийцэх ийм асуудал байгаа юм.

Монгол Улсын Ерөнхий сайдыг огцруулах тухай саналаа танилцуулъя.

Монгол Улсын Үндсэн хуулийн 25 дугаар зүйлийн 1 дэх хэсгийн 6, Улсын Их Хурлын тухай хуулийн 7 дугаар зүйлийн 1 дэх хэсгийн 3, Засгийн газрын тухай хуулийн 4 дүгээр зүйлийн 2-т заасныг тус тус үндэслэн Монгол Улсын Ерөнхий сайд Чимидийн Сайханбилэгийг огцруулах саналыг өргөн барьж байна. Монгол Улсын Засгийн газрын тэргүүн Ерөнхий сайд Сайханбилэг Арабын Нэгдсэн Эмират улсад айлчлах үеэрээ Оюу толгойн орд газрыг ашиглах гэрээний нэг тал, Туркойз Хилл Ресурс болон Рио Тинто компанитай Оюу толгойн далд уурхайн бүтээн байгуулалтын төлөвлөгөө гэгчид Монгол Улсын Засгийн газар гарын үсэг зурахдаа Улсын Их Хуралд мэдээлэлгүйгээр далд уурхайн санхүүжилт нэрээр Оюу толгойн ордыг ашиглах хөрөнгө оруулалтын гэрээ, техник, эдийн засгийн үндэслэлээр баталгаажсан далд уурхайн санхүүжилт 1,5 тэрбум долларын анхны хөрөнгө оруулалтын дүн дээр нэмж 4,7 тэрбум долларын зардлыг хүлээн зөвшөөрсөн.

Оюу толгойн ордыг ашиглах хөрөнгө оруулалтын гэрээгээр баталгаажсан 4 тэрбум доллар, Монгол Улсын эрдэс баялгийн зөвлөлийн засвартайгаар хүлээж авсан техник, эдийн засгийн үндэслэлд 5,1 тэрбум долларыг анхны хөрөнгө оруулалтад тооцохоор болсныг Улсын Их Хуралд албан ёсоор мэдээлсэн. Үүний дараа 2009 оны 7 дугаар сарын 16-ны өдөр Улсын Их Хурал 57 дугаар тогтоол гаргаж анхны хөрөнгө оруулалтыг нөхсөний дараа Монгол Улсын тус компанид эзэмших хувь хэмжээг нэмэгдүүлэх үүргийг Засгийн газарт өгсөн байдаг.

Улсын Их Хурлын энэхүү хүчин төгөлдөр тогтоолыг биелүүлэхийн оронд нэмэлт зардлыг хүлээн зөвшөөрсөн баримт бичигт Засгийн газар гарын үсэг зурсан нь Улсын Их Хурлын тогтоолыг зөрчсөн төдийгүй эрх мэдлээ хэтрүүлэн ашиглаж Оюу толгойн орд газраас Монгол Улсын авах ашгийг багасгаж ноогдол ашиг авах хугацааг хойшлуулан тодорхой бус байдалд орууллаа. Түүнчлэн Оюу толгойн төсөл үйл ажиллагаа эхэлснээс хойш Монгол Улсад төлсөн татвар болон бусад орлогын дүн нь жилийн нийт борлуулалтын орлогын дөнгөж 8-9 хувь болсон байгаа нь хөрөнгө оруулалтын гэрээг цаашид харилцан үр ашигтай болгох чиглэлээр сайжруулах шаардлага байгааг харуулж байна.

Иймд Монгол Улсын Ерөнхий сайдыг огцруулах бүрэн үндэслэл байна гэж үзэж байна. Энэхүү саналыг Монгол Улсын Их Хурлын чуулганы хуралдааны дэгийн тухай хуулийн дагуу хэлэлцэн шийдвэрлэж өгнө үү.

19 гишүүн гарсан үсэг зурсан байгаа. Улсын Их Хурлын гишүүн Уянга, Даваасүрэн, Болорчулуун, Ганбаатар, Цог, Бат-Эрдэнэ, Амаржаргал, Баасанхүү, Сундуйн Батболд, Батсуурь, Дашдорж, Лүндээжанцан, Нямдорж, Отгонбаяр, Сарангэрэл, Содбилэг, Тлейхан, Хаянхярваа, Хүрэлбаатар, Энхбаяр нарын 20 гишүүний гарын үсэгтэй бичиг өргөн барьсан. 

Хэлэлцүүлэн шийдвэрлэж өгнө үү.

А.Бакей: -Үдээс өмнө бол, Улсын Их Хурал дахь Ардчилсан намд харьяалагддаг Төрийн байгуулалтын байнгын хорооны 8 гишүүн, мөн Төрийн байгуулалтын байнгын хороонд харьяалагддаг Иргэний зориг ногоон намын гишүүн Дэмбэрэл гээд 9 гишүүн бүтэн дөрвөн цаг хүлээсэн шүү. Та бол, төсөл санаачлагч өөрөө зугатаагаад ирээгүй.

Ингээд өнөөдрийн хэлэлцэж байгаа асуудалтай холбогдуулан Байнгын хорооны хуралдаанд оролцож байгаа ажлын хэсгийг танилцуулъя.

Эрдэнэс Монгол ХХК-ий гүйцэтгэх захирал Б.Бямбасайхан, Эрдэнэс Монгол компанийн ерөнхий эдийн засагч Ч.Отгочулуу, Эрдэнэс Монгол компанийн гүйцэтгэх захирал Д.Ганболд.

Хэлэлцэж байгаа асуудалтай холбогдуулан асуух асуулттай гишүүд нэрээ өгье.

Асуух асуулттай гишүүдийн нэр авч байна, нэрээ өгөөрэй.

Энэ хооронд Улсын Их Хурлын чуулганы хуралдааны дэгийн тухай хуулийг гишүүдэд бас сануулах нь зүйтэй.

8.1.7-д асуулт асуух хугацаа 4 минутаас илүүгүй, нэмэлт асуулт асуух хугацаа 1 минутаас илүүгүй байна.

Ингээд асуух асуулттай гишүүдийг Номтойбаяр гишүүнээр тасаллаа.

-Баасанхүү гишүүн асуулт асууя.

О.Баасанхүү:  -Энд нэг горимын санал гаргасан гээд байна. 

А.Бакей: -Номтойбаяр гишүүн.

Н.Номтойбаяр:  -Баярлалаа. Төрийн байгуулалтын байнгын хороогоор Ерөнхий сайд Чимидийн Сайханбилэгийг огцруулах асуудлыг хэлэлцэх гэж байна. Эдийн засаг, эдийн засаг, эдийн засаг гэж эдийн засгийнхаа нөхцөл байдлыг сайжруулна, улсаа хөгжүүлнэ, хүн шиг амьдруулна гэсэн уриатайгаар Ерөнхий сайд болоод жил гаруйн хугацаа боллоо. Тэгээд эдийн засгийн хүрээнд хэрхэн яаж ажиллав, ямар үнэлэлт, дүгнэлт өгөхөөр байгааг МАН-ын бүлэг бүлгийнхээ хурлаар хараахан хэлэлцээгүй байна.

Хоёрт гэхээр, огцруулахаар гарын үсэг зурсан нэр бүхий гишүүдийн үндэслэлийг буюу олны хэлдгээр Оюу толгойн гэрээ, Дубайн гэрээ томьёололтой энэ асуудлыг бид нар бас авч судалж үзэх шаардлагатай байгаа. Ийм учраас Улсын Их Хурлын дэгийн тухай хуулийн 27.1.4-ийг үндэслэл болгоод Улсын Их Хурал дахь МАН-ын бүлэг хэлэлцэж байгаа асуудлаас 5 хоногийн хугацаатай завсарлага авч байна.

А.Бакей:  -Гарамгайбаатар гишүүн.

Б.Гарамайбаатар:  -Баярлалаа. Ардын намын бүлэг энэ асуудлаар завсарлага авах ийм санал гаргаж байгаа юм байна. Гэхдээ энэ асуудал бол бараг он дамжиж яригдсан асуудал. Одоо бол Уянга гишүүний бланк дээр гарын үсэг зурагдаж Уянга гишүүн тэргүүтэй нэр бүхий гишүүд гэж ярьж байгаа боловч үнэн чанартаа бол Ардын нам Засгийн газрыг унагаах бодлогоо хэрэгжүүлж байгаа юм байна гэдэг нь одоо тодорхой болж байна шүү дээ.

Тийм учраас энэ бол маш удаан үргэлжилсэн ажил учраас цаг алдахгүйгээр Байнгын хороо хурлаа хийгээд шийдвэрээ гаргаад явах зайлшгүй шаардлагатай байна. Яагаад гэвэл, 8:30 минутаас хойш Төрийн байгуулалтын байнгын хороо хуралдах гээд ирц хүлээсэн. Ардын намын бүлэг нэг ч хүн байхгүй, өргөн барьсан Уянга гишүүн өөрөө байхгүй. Ардчилсан нам бол 100 хувь суусан. Тэгээд ирц бүрдэхээр орж ирнэ гэдэг бол, энэ бол инээдтэй асуудал. Яагаад гэвэл Ардчилсан намаас Төрийн байгуулалтын байнгын хороонд байгаа Ардчилсан намын гишүүд 100 хувь суусан. Бүтэн таван цаг сууж хүлээсэн. Энэ асуудлыг Ардчилсан нам руу яаж ч чихээд нэмэр байхгүй. Тийм учраас энэ ажлыг үргэлжлүүлээд асуудлаа шийдээд явахыг Байнгын хорооны даргаас хүсэж байна.

А.Бакей:  -Улсын Их Хурлын чуулганы хуралдааны дэгийн тухай хуулийн 38.1 дээр байгаа Ерөнхий сайд, Засгийн газар, Засгийн газрын гишүүнийг огцруулах саналыг Улсын Их Хуралд өргөн мэдүүлсэн бол Ерөнхий сайд, Засгийн газрыг огцруулах саналыг Төрийн байгуулалтын байнгын хороо 7 хоногийн дотор хуралдаанаараа хэлэлцэж дүгнэлт гаргана гэж байна. Тэгэхээр таны гаргаж байгаа 5 хоног гэдэг чинь 7 хоногтоо багтлаа гэж бодоход үлдэж байгаа хугацаанд шийдэж чадах уу?

Уг нь огцруулах саналыг тавихаас өмнө энэ асуудлыг нарийн судалж байж гарын үсгээ зурсан баймаар юм. Бүлэг нь ч гэсэн тэгж ярьсан баймаар юм. Өнөөдөр бол хэлэлцэх асуудал их байна шүү дээ.

Н.Номтойбаяр: -Бүлгийн шийдвэр гараагүй байгаа.

А.Бакей:  -Анхнаас нь сайн судлахгүй яасан юм бэ дээ. Жаахан дутуу судалсан юм байна. Тийм ээ, Номтойбаяр гишүүн ээ?

Тэгвэл дутуу судалсан учраас одоо 5 хоногийн дотор гүйцэд судлах юм байна. Завсарлага өглөө. Энэ хооронд шаардлагагүй гэж үзэж нэрээ ч татаж мэдэх юм байна.

Дараагийн асуудалд оръё. Ажлын хэсэгт баярлалаа.

Хоёр дахь асуудалдаа оръё.

Хоёр. Монгол Улсын Их Хурлын болон Аймаг, нийслэлийн иргэдийн Төлөөлөгчдийн хурлын ээлжит сонгуулийн санал авах өдрийг тогтоох тухай Улсын Их Хурлын тогтоолын төсөл байгаа.

Хуулийн зохицуулалтыг эрхэм гишүүдэд товч танилцуулъя.

Улсын Их Хурлын чуулганы хуралдааны дэгийн тухай хуулийн 36.11 зүйл дээр зохион байгуулалтын шинжтэй бусад асуудлыг хэлэлцэх эсэхийг зохицуулсан байгаа. 

36.11-ийн Улсын Их Хурал шийдвэр гаргахаар хууль тогтоомжид заасан болон хууль хэрэгжүүлэхтэй холбогдсон аливаа зохион байгуулалтын шинжтэй асуудлын талаар хариуцсан байгууллага, эрх бүхий албан тушаалтан саналаа ирүүлсэн бол холбогдох Байнгын хороо хуралдаанаараа хэлэлцэж санал, дүгнэлтээ шийдвэрийн төслийн хамт нэгдсэн хуралдаанд оруулна гэсэн байгаа. 

36.12 дээр бол нэгдсэн хуралдаан Байнгын хорооны санал, дүнэлтийг хэлэлцэн холбогдох шийдвэрийг гаргана гэсэн байна.

36.13 дээр бол нэгдсэн хуралдаан шаардлагатай гэж үзвэл уг асуудлыг дахин хэлэлцүүлэхээр холбогдох Байнгын хороонд буцааж болно гэсэн ийм зохицуулалт байна.

Сонгуулийн тухай хууль батлагдсан хууль ёсоор бол санал авах өдрөөс 150-иас доошгүй хоногийн өмнө Улсын Их Хурлын болон аймаг, болон Аймаг, нийслэлийн иргэдийн Төлөөлөгчдийн хурлын сонгуулийн санал авах өдрийг тогтооно гэж заасан байгаа. Тэгэхээр энэ бол бидэнд их тулчихсан ажил байна. Тийм учраас өнөөдрийн хуралдаанаар энэ асуудлыг бас шийдэх ёстой болж байгаа.

Б.Гарамгайбаатар:  -Горимын санал байна.

А.Бакей: -Гарамгайбаатар гишүүн.

Б.Гарамгайбаатар:  -Баярлалаа. Өнөөдөр Төрийн байгуулалтын байнгын хороогоор хэлэлцэх Сонгуулийн хуультай холбоотой бүх асуудлаар Ардчилсан намын бүлэг 5 хоногийн завсарлага авахыг хүсэж байна.

А.Бакей:  -Би түрүүн хэлсэн, хугацаа их давчуу байгаа шүү. 2 сарын 1-ээс өмнө санал авах өдрөө тогтоосон байх ёстой, сонгуулийн тойрог, мандатын тоог тогтоосон байх ёстой шүү. Үүнийгээ бодолцож байгаа юу?

Тэгвэл Ардчилсан намын бүлгийн саналаар 5 хоногийн завсарлага өглөө.

Ингээд эрхэм гишүүдэд баярлалаа. Өнөөдрийн Байнгын хорооны хурал өндөрлөлөө.

Бичлэг буулгасан:
ПРОТОКОЛЫН АЛБАНЫ ШИНЖЭЭЧ Б.БАТГЭРЭЛ

